МОНГОЛ УЛСЫН ИХ ХУРЛЫН 2015 ОНЫ НАМРЫН ЭЭЛЖИТ ЧУУЛГАНЫ 

12 ДУГААР САРЫН 24-НИЙ ӨДӨР ТӨСВИЙН БАЙНГЫН ХОРООНЫ ХУРАЛДААНЫ ТОВЬЁГ

Монгол Улсын Их Хурлын 2015 оны намрын ээлжит чуулганы 

Төсвийн байнгын хорооны 12 дугаар сарын 24-ний өдөр 
/Пүрэв гараг/-ийн хуралдааны гар тэмдэглэл
  

           Төсвийн байнгын хорооны дарга Ч.Улаан ирц, хэлэлцэх асуудлын дарааллыг танилцуулж, хуралдааныг даргалав. 
           Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 13 цаг 00 минутад  Төрийн ордны “В” танхимд эхлэв. 
 
           Чөлөөтэй: Ж.Эрдэнэбат;
           Тасалсан: Р.Амаржаргал, Н.Батбаяр, Ц.Даваасүрэн, Б.Наранхүү Б.Чойжилсүрэн, Ч.Хүрэлбаатар.

Нэг. Эдийн засгийн ил тод байдлыг дэмжих тухай хуульд өөрчлөлт оруулах тухай хуулийн төсөл /Засгийн газар 2015.12.22-ны өдөр өргөн мэдүүлсэн, нэн яаралтай дэгээр, анхны хэлэлцүүлэг/

Хэлэлцэж буй асуудалтай холбогдуулан Сангийн сайд Б.Болор, Сангийн яамны Төсвийн бодлого, төлөвлөлтийн газрын Төсвийн орлогын хэлтсийн дарга Э.Алтанзул, мөн газрын мэргэжилтэн Д.Лхамжав, Татварын ерөнхий газрын Хяналт шалгалт, удирдлага, арга зүйн газрын дарга Я.Батжаргал, мөн газрын Эрсдэлийн удирдлагын газрын дарга Д.Хүрэлчулуун, Улсын бүртгэлийн ерөнхий газрын Гадаадын хөрөнгө оруулалт, хуулийн этгээдийн бүртгэлийн газрын дарга Ш.Жолбарс, Гаалийн ерөнхий газрын Бүрдүүлэлтийн дараах шалгалтын газрын дарга Д.Баасан, мөн газрын улсын байцаагч Д.Нямсүрэн, Нийгмийн даатгалын ерөнхий газрын Нийгмийн даатгалын бодлогын хэрэгжилтийн газрын ахлах байцаагч Б.Батжаргал нар оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Б.Гандулам, референт Г.Нарантуяа нар байлцав.

Улсын Их Хурлын гишүүн Д.Дэмбэрэл, Ч.Улаан нарын тавьсан асуултад Сангийн сайд Б.Болор, Төсвийн байнгын хорооны ажлын албаны зөвлөх Б.Гандулам нар хариулж, тайлбар хийв.


Ч.Улаан: -Улсын Их Хурлын гишүүн Д.Дэмбэрэл, Ч.Улаан нарын гаргасан Хуулийн төслийн 1 дүгээр зүйлийн хэрэгжих хугацааг “2016 оны 02 дугаар сарын 20” гэснийг  “2016 оны 02 дугаар сарын 15” гэж өөрчлөх саналыг дэмжье гэсэн санал хураалт явуулъя. 

Зөвшөөрсөн:                 9
           Татгалзсан:                   1
           Бүгд:                            10
           90.0 хувийн саналаар дэмжигдлээ.


Дээрх саналтай холбогдуулан Улсын Их Хурлын гишүүн Д.Ганхуяг, Улсын Их Хурлын гишүүн Д.Дэмбэрэл, Сангийн сайд Б.Болор нар санал хэлэв.

Байнгын хорооноос гарах санал, дүгнэлтийг Улсын Их Хурлын гишүүн  Я.Санжмятав Улсын Их Хурлын чуулганы нэгдсэн хуралдаанд танилцуулахаар тогтов.


Уг асуудлыг 13 цаг 15 минутад хэлэлцэж дуусав.

Хоёр. Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төсөл /Засгийн газар 2015.12.23-ны өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Хүнс, хөдөө аж ахуйн сайд Р.Бурмаа,  Хүнс, хөдөө аж ахуйн яамны төрийн нарийн бичгийн дарга Н.Ариунболд, мөн яамны Газар тариалангийн бодлогын хэрэгжилтийг зохицуулах газрын дарга Ц.Болорчулуун, мөн газрын ахлах мэргэжилтэн Б.Одонхүү, мөн яамны Стратегийн бодлого, төлөвлөлтийн газрын мэргэжилтэн М.Алтансүх нар оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, референт Г.Нарантуяа нар байлцав.

Хууль санаачлагчийн илтгэлийг Хүнс, хөдөө аж ахуйн сайд Р.Бурмаа танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Д.Ганхуягийн тавьсан асуултад Хүнс, хөдөө аж ахуйн сайд Р.Бурмаа хариулж, тайлбар хийв.


Улсын Их Хурлын гишүүн Я.Санжмятав үг хэлэв.


Ч.Улаан: -1.Гаалийн албан татвараас чөлөөлөх тухай хуулийн төслийг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал  хураалт явуулъя.

Зөвшөөрсөн:               12
          Татгалзсан:                    0
          Бүгд:                             12
          100 хувийн саналаар дэмжигдлээ.

2.Нэмэгдсэн өртгийн албан татвараас чөлөөлөх тухай хуулийн төслийг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал  хураалт явуулъя.

Зөвшөөрсөн:               12
          Татгалзсан:                   0
          Бүгд:                            12
          100 хувийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Я.Санжмятав Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 30 минут үргэлжилж, 19 гишүүнээс 12 гишүүн ирж, 63.2 хувийн ирцтэйгээр 13 цаг 30 минутад өндөрлөв.
 
            Тэмдэглэлтэй танилцсан:
            ТӨСВИЙН БАЙНГЫН 
            ХОРООНЫ ДАРГА                                                             Ч.УЛААН
 
            Тэмдэглэл хөтөлсөн:
            ПРОТОКОЛЫН АЛБАНЫ 
            ШИНЖЭЭЧ                                                                          М.НОМИНДУЛАМ
 

 

МОНГОЛ УЛСЫН ИХ ХУРЛЫН 2015 ОНЫ НАМРЫН ЭЭЛЖИТ ЧУУЛГАНЫ

ТӨСВИЙН БАЙНГЫН ХОРООНЫ 12 ДУГААР САРЫН 24-НИЙ 

ӨДӨР /ПҮРЭВ ГАРАГ/-ИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Ч.Улаан: -Гишүүдийн өдрийн амгаланг айлтгая. Ямар ч байсан бүртгэлийн тоогоор ирц бүрдэж байна. Хурлаа эхэлж болж байна уу Тамгын газар? Болох уу? Миний эрхийн асуудал биш. Би хуульд нийцүүлэхгүй бол болохгүй. Хурлаа тэгвэл нээе. Өнөөдрийн хурлаар хоёр асуудал хэлэлцэх саналтай байна. 

1.Эдийн засгийн ил тод байдлын тухай хуульд өөрчлөлт оруулах тухай хуулийн төслийн анхны хэлэлцүүлэг хийнэ.

2.Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслүүд Засгийн газар 2015.12.23-ны өдөр өргөн мэдүүлсэн, хэлэлцэх эсэхийг шийдэх. Ийм хоёр асуудал байна. Хэлэлцэх асуудал дээр өөр саналтай гишүүд байна уу? Алга байна. Хэлэлцэх асуудлаа тогтлоо. 


Нэг. Эдийн засгийн ил тод байдлыг дэмжих тухай хуульд өөрчлөлт оруулах тухай хуулийн төсөл /Засгийн газар 2015.12.22-ны өдөр өргөн мэдүүлсэн, нэн яаралтай дэгээр, анхны хэлэлцүүлэг/

Анхны хэлэлцүүлгийг хийе. Хуулийн төсөлтэй холбогдуулан асуулт асуух гишүүд нэрсээ өгнө үү? Дэмбэрэл гишүүн, би асуулт асууна. Дэмбэрэл гишүүний микрофоныг өгөөрэй.


Д.Дэмбэрэл: -Түрүүн би Байнгын хорооны  хурал дээр асууж байсан юм л даа. Хугацааны хувьд 20 гээд байгаа юм. Ямар зарчмыг баримтлаад байна вэ? Жилийнхээ тайланг гаргадаг хугацаагаар Улсын Их Хурал тогтоогоод өгч болохгүй юу? 5 хоногийн асуудал байгаад байгаа юм л даа. Түүнээс хойно өгөхөөр тайлангаа аудитын газар хянуулах барих тэр хугацаа нь хоёрын хооронд хугацаагаар хойшлогдоод байх юм биш үү? Бусад тайлан гаргадаг 02 дугаар сарын 15 гэсэн хугацаатай хуулиудтай зөрчилдөөд байх юм биш шүү гэж. Үүнийг Тамгын газар судалсан байх л даа. Бусад хуультай зөрчилдөж байгаа юм байна уу? Ажлын хэсэг үүнийгээ судалсан уу, үгүй юу? Үүнийг шаардлагатай бол 15 гээд санал хэлэхэд бэлэн байна. Үүнээс дүгнэлт хийгээд бодож судалсан уу? Бусад асуудлыг больё, сая Байнгын хороо, чуулган дээр яриад байх шиг байна лээ.

Ч.Улаан: -Асуултад хариулъя. Хэн хариулах вэ? Хэддүгээр микрофон бэ? Одоо тийм байх ёстой, энэ анхны хэлэлцүүлэг учраас Тамгын газар хуулийн хугацаа дээр тодруулж байна. Гандулам уу, 1 дүгээр микрофон дээр оч. 


Б.Гандулам: -Дэмбэрэл гишүүний асуултад  хариулъя. Төсвийн байнгын хорооны зөвлөх Гандулам. Өчигдөр бид нар энэ хугацааны талаар ажлын хэсгийнхэнтэй ярьсан. Ажлын хэсгийнхэн одоо үйлчилж байгаа  хуулийнхаа дагуу бусад татварын хуулиудынхаа татварын тайлан тушаах хугацаатай заавал нийцүүлж, уялдуулж 02 дугаар сарын 15 гэх шаардлагагүй, 02 дугаар сарын 20 гэхэд хугацаануудтай зөрчилдөхгүй гэсэн тайлбарын өгсөн байгаа. Бид нар ямар ч байсан 02 дугаар сарын 20 гэхэд одоо үйлчилж байгаа хуулиудтайгаа хугацааны хувьд зөрчилдөхгүй юм байна гэсэн ойлголттой байгаа. 


Ч.Улаан: -Хугацааг уу? Алинаар нь зөвшөөрч байгаа юм бэ?

Б.Гандулам: -Хориноор.

Ч.Улаан: -Байж болох юм гэж үзэж байгаа юм уу Тамгын газар. Би бас л хэлэлцэх эсэхийг шийдэх үед хоёр асуулт асуусан. Нэг нь саяын хугацаатай холбоотой асуудал, үүгээр зарчмын зөрүүтэй санал гаргана. Хоёр дахь асуудал одоо ил болсон орлого чинь бүртгэлд ороод тайланд тусгагдсанаасаа хойш татвар бодогдоод орлого орно биз дээ. Түүнийхээ тооцоог тодруулж хэлээрэй гэсэн юм. Ил болж байгаа орлогоос 2016 онд цаашдаа төсвийн бааз суурь яаж өргөтгөх вэ? Төсвийн байнгын хорооны гол сонирхож байсан асуудал энэ шүү дээ. Төсвийн бааз сууриа өргөтгөе, төсвийнхөө орлогыг нэмэгдүүлье, далд байгаа эдийн засгаасаа татвар авдаг болъё гэсэн энэ асуултынхаа хариултыг өгөөрэй. 140 тэрбумаа дотор нь хуваагаарай гэсэн шүү дээ. Болор сайдын микрофоныг өгье.


Б.Болор: -Бид төсөв хэлэлцэж байх үед эдийн засгийн ил тод, тэгээд НӨАТ-ын хуулиас 140 орчим тэрбум төгрөгийн орлого төвлөрүүлнэ гэсэн ийм тооцоотой байсан. Тэр үед бид тооцоо хийж байхад Эдийн засгийн ил тод байдлын тухай хуулийн эффект үр дүн ийм гарна гэж тооцоолоогүй байсан л даа. Тодорхой хэмжээгээр орлого нэмэгдэх ийм боломжтой. 140-ийг тэр хэсэг нь тэндээс, энэ хэсэг нь эндээс гэж шууд тооцоо хийж гаргах боломжгүй байгаа. Мэдээж хэрэг татварын орлого тодорхой хэмжээгээр нэмэгдэнэ гэсэн ийм төсөөлөлтэй байгаа. 


Ч.Улаан: -Ажлын хэсэг тодруулна гэсэн үү? Хэзээ гаргах юм бэ? Одоо 6 тэрбум нэмэгдсэнээс та нар багцаа тооцоо гаргаагүй юм уу? Би бол тооцчихоод байгаа шүү дээ. Өмнөх жилүүдэд нь 1.5 тэрбумыг чөлөөлсөн юм чинь үүнээс цаашаа бүртгэлдээ ороод явбал энэ хэмжээний орлого ойрын жилүүдэд бас л орж ирэх ёстой гэж ойлгоод байгаа шүү дээ. Тэр тооцоогоо гаргаагүй байна уу? Тийм тооцоо гарахгүй байна уу? Би уг нь өчигдөр хэлсэн юм, өнөөдөр чуулган дээр нэг их  юм хэлээд яах вэ, та нар энэ тооцоог гаргаж хэлээрэй. 6 их наяд нэмэгдлээ гээд дүнгэнээд байдаг, ордог орлогоо хэлж чадахгүй бид чинь сонин байдалтай болно биз дээ тийм ээ? Бид төсвийн орлогыг бодох ёстой шүү дээ. Энэ жилийн орлого төлөвлөсөн хэмжээнд биелэх юм байна, тооцож байснаас тийм хэмжээний орлого илүү ороод ирлээ, бааз суурь өргөжлөө гэдгээ бид тооцож явах ёстой. Ойрын жилүүдэд доор хаяж 1.5 тэрбум гэж багцаалж байна шүү дээ. Харж байгаа биз, их наядаар орно, 6 их наядын орлого ил болж байгаа юм чинь та нар тэгээд татвараа бодооч. Их наядаар ярьж байна. Хамгийн багаар бодоход, та нар тооцоо хийж үзэх ёстой шүү дээ. 8 болно гээд байгаа, тэгвэл 8 болбол би дотроо баяртай байгаа. Далд болсон юм маань ил болоод бололцоо гарах нь гэж бодоод байгаа шүү. Өөр асуулт асууж, хариулт авч дууслаа. 


Зарчмын зөрүүтэй саналаа гишүүд томьёолж санал хураалгах ёстой. Дэмбэрэл гишүүн бид хоёр ийм санал томьёолон оруулж байна гишүүд ээ. 


Хуулийн төслийн 1 дүгээр зүйлийн хэрэгжих хугацааг 2016 оны 02 дугаар сарын 15 гэж өөрчилье 02 дугаар сарын 20 гэдгийг. Яагаад вэ гэхээр 02 дугаар сарын 15-ны өдрөөр аж ахуй нэгж байгууллагуудын тайлан гарч, албан ёсоор тушаагдаж дуусна. Зөрчилдөхгүй нь хамаагүй. Зөрчилдөхгүй байж болно. Ингэх нь оновчтой гэж бид үзэж байгаа юм. Яагаад вэ гэхээр хоёр он дамнахгүйн тулд. Хамаагүй, та нар бод доо, хууль нь зөрчилдөхгүй байж болно, хэрэгжүүлэхэд чинь хүндрэл гарна шүү дээ. 02 дугаар сарын 15-аар 2015 оны тайлан гараад тушаагдчихна.  02 дугаар сарын 17-ны өдөр нэг аж ахуй нэгж тооцоогоо бариад хүрээд ирлээ. Авахаас өөр аргагүй авна. Тэгэхээр 2016 оны чинь тайлан дээр энэ чинь бас хөдөлгөөн оруулна гэх жишээтэй ийм юм үүснэ шүү дээ. Тийм учраас үүнээс нь болгоомжилж бид хоёр ийм санал гаргаж байна хуулиар олгогдсон эрхийнхээ дагуу. Тэгээд санал хурааж шийднэ. Санал гаргасан гишүүдээс асууж тодруулах юм. Асуу. Ганхуяг гишүүний микрофоныг өгье.


Д.Ганхуяг: -Хуулийн төсөл санаачлагч 02 дугаар сарын 20 гэж байгаа. Тэгээд 2015 оны тайланг 2015 оны дотор өгөх хуультай. Цагаан сар чинь 15-аас өмнө байгаа. Тэгээд хугацаа нь орохоор нааш цааш хөдөлдөг. Тэгэхээр 20 нэлээн тохиромжтой юм биш үү,  хуулийн төсөл санаачлагчийн яриад байгаа, Байнгын хороо зохимжтой байна гээд байгаа нь зохистой юм шиг санагдаад байна. Үүн дээр зарчмын зөрүүтэй санал гаргаж байгаа гишүүд саналаа хэлж өгөөч. 


Ч.Улаан: -Болор сайд, асуулт асууж байна, дараа нь Дэмбэрэл гишүүн хариулна шүү. 


Б.Болор: -Дэмбэрэл гишүүн ээ, энд заавал 2015 он, 20 дээр манай хүмүүс тооцож 20 гэж тоо гаргасан л даа. Зүгээр тэнгэрээс авчирч тавиад 20, нөгөөдөх нь 15 юм байна гээд. Ер нь бид нар өмнө нь цагаан сараар болж байгаа үеүдэд хугацаа сунгагдаад 20 болгож сунгагддаг ийм жилүүдэд олон тохиолдож байсан учраас ирэх жил хугацаа нь ингэж таарч байгаа учраас бид нар 20 гээд гаргая гэдэг ийм тоо байгаа юм. Үүн дээр хор хөнөөл байхгүй л дээ, 20, 15 гээд цагаан сар энэ үед таарна. Өмнөх жилүүдэд яг энэ үеэр цагаан сар болж байсан үед бид нар энэ хугацааг 5 хоногоор сунгаж байсан ийм түүхүүд байгаа юм гэдгийг хэлмээр байна. 

Ч.Улаан: -Дэмбэрэл гишүүн. Дэмбэрэл гишүүний микрофоныг өгье. 

Д.Дэмбэрэл: -Би гайхалтай санал хэлсэн юм биш л дээ. Гэхдээ аливаа юманд зарчимтай хандаж баймаар байна. Цагаан сараар би амрах учраас татвар, даатгалын байгууллагууд амрах учраас 5 хоног хойшлуулъя гэж. Юманд ингэж зарчимгүй хандмааргүй байна. Яагаад ингэж байна вэ гэхээр Монгол Улсын санхүүгийн жилийн тайлан 01 дүгээр сарын 01-ээр тасалбар болгоод 02 дугаар сарын 15 гэхэд бүх байгууллага тайлангаа гаргадаг зарчимтай. Тэр ерөнхий зарчмаа аваад яваач гэж байгаа юм. Энэ бол Их Хурлын бодлого. Цагаан сар гэдэг бол сайд дарга нарын бодлого. Аливаа юманд зарчим, тэгээд 02 дугаар сарын 15 гэхэд үүнийгээ хийж дуусга л даа. Юу гэж 5 хоногийн хугацаа дээр Улсын Их Хуралтай маргаад байгаа юм бэ? Би зарчим хэлж байна шүү дээ. Би зарчмын санал хэлж байна. Түүнээс 5 хоног, 3 хоног, 2 хоног бол хоорондоо ижил гэж хэн ч хэлнэ шүү дээ, зүгээр ердийн ухамсрын түвшинд. Аж ахуй нэгж байгууллагууд энэ тайлангаа янз янзаар Сангийн яам жадлаад баймааргүй байна л даа. Сангийн яамныхан үүн дээр Засгийн газар дээр хатуу тогтож байх ёстой шүү дээ. Энэ байгууллагууд чинь тайлан элдэв бүртгэлийнхээ юмыг 15-ны тушаадаг. Би 5 хоногийг чинь больё гэж хэлмээр байхад сайд ингээд байх юм. Тэгээд саналаа хураагаад шийдье л дээ. Ер нь асар их шийдэхээр асуудал байгаа юм бол цагаан сараар энэ байгууллагуудаа ажиллуул л даа. Дараа нь  харин та хуулийн дагуу тэр ажилласан хугацааны амралтыг нь нөхөж өгдөг юм уу, мөнгийг нь өгөөд яв л даа. Ер нь хуулийн дагуу явж баймаар байна. Нэг хууль гаргаад л тэр нь хамаагүй дураараа цагаан сар учраас 5 хоног хойшлуулна гэдэг ийм юманд автмааргүй байна. Улсын Их Хурал хуулийн дагуу, зарчмын дагуу, шударга ёсныхоо дагуу ингээд явдаг юм байх ёстой гэж хэлээд байгаа юм. 5 хоногийн цаана наана гээд надад гомдох юм байхгүй. 

Ч.Улаан: -Яах вэ дээ, энэ бол илүүтэй хуульдаа нийцүүлэх гэсэн оролдлого. Тэгээд та нар саналаа хураагаад шийднэ шүү дээ. Уг нь логикоо бодвол, зарчмаа бодвол хуулийнхаа хугацаатай нийцүүлэх нь зөв шүү дээ. Тийм биз дээ Болормаа? 5 хоногийн наана цаана асуудал гараад та нарын ажил хүндэрч магадгүй л дээ. Санал хураалт явлаа. Иргэдийн явалттай хамаагүй л дээ. Энэ санал дэмжихгүй байна. Та нар нэг юм дээр муйхарлаад үндэслэл муутай тайлбар хэлээд байх юм. Одоо тэгвэл 2015 оноор асуудал дуусахгүй. 2016 оны тайлан дээр асуудал үүсэж магадгүй байна шүү 5 хоногийн асуудал. Тэгээд үүнийхээ үр дүнг харахгүй 2016 оны тайлан гарсны дараа болно гээд дараа дараагийн тооцоонуудад асуудал үүснэ шүү дээ. Уг нь 2015 оноороо  хаагаад дуусгачихмаар байсан юм. Гэхдээ энэ санал дэмжигдэхгүй байна.  Тэгэхээр анх орж ирж байсан саналаараа явах юм байна. Би түрүүчийн хурал дээр ярьсан шүү дээ. Ямар орж ирэхээс нь өмнө ярилтай биш. Цагаан сар боллоо гээд та  нар тайлан гаргах хугацааг 5 хоногоор сунгах юм уу, үгүй шүү дээ. Тийм учраас санал хурааж дууслаа. Болоогүй хоёр асуудал байгаа. 

Хуулийн төслийн анхны хэлэлцүүлэг явуулсан талаар Байнгын хорооноос санал, дүгнэлт гарна. Санал, дүгнэлтийг нэгдсэн хуралдаанд эхнийх нь Санжмятав гишүүн уншсан юм чинь Санжмятав гишүүн танилцуулъя.

Эдийн засгийн ил тод байдлын тухай хуульд өөрчлөлт оруулах тухай хуулийн төслийн хэлэлцүүлгийг хийж дууслаа. 

Хоёрдугаар асуудалдаа оръё. 

Хоёр. Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төсөл /Засгийн газар 2015.12.23-ны өдөр өргөн мэдүүлсэн, хэлэлцэх эсэх/

Хэлэлцэх эсэх асуудлыг хэлэлцэнэ. Төсөл санаачлагчийн илтгэлийг Хүнс, хөдөө аж ахуйн сайд Бурмаа хийнэ. Ажлын хэсгийн бүрэлдэхүүнийг нааш нь өгөөрэй. Бурмаа сайдын микрофоныг нээе. 

Р.Бурмаа: -2015 оны ургац хураалтын дүнгээр нийтдээ 215.7 мянган тонн үр тариа, үүнээс 203.9 мянган тонн буудай тус тус хураан аваад байна. Ирэх 2016 оны тариалалтад 335.7 мянган га талбайд чанар сайтай уринш боловсруулж бэлтгэсэн бөгөөд хаврын тариалалтад 48 мянган тонн орчим улаан буудайн үр шаардлагатай байгаа юм. Гэвч ургац хураалтын дүнгээр манай орны тариалалтад зориулж, тариалан бүхий аж ахуй нэгж, иргэд 20.8 мянган тонн, улсын нөөцийн газар болон тариалан эрхлэлтийг дэмжих санд 7.2 мянган тонн, нийт 28 мянган тонн улаан буудайн үрийн нөөц бүрдээд байна. Иймд дараа оны тариаланд 20 мянган тонн улаан буудайн үр дутагдахаар байгаа юм. Энэхүү тооцоог үндэслэн Хүнсний аюулгүй байдлын үндэсний зөвлөлөөс 2016 онд 20 мянган тонн үрийн буудай импортлох зөвлөмж гаргаад байна. Импортоор оруулах үрийн буудайг гаалийн болон нэмэгдсэн өртгийн албан татвараас чөлөөлсөн тохиолдолд 2016 оны хаврын тариалалтыг хэвийн явуулах нөхцөл бүрдэнэ. Иймд 2016 оны хаврын тариалалтад шаардагдах 20 мянган тонн үрийн улаан буудайн импортод ногдох Гаалийн болон нэмэгдсэн өртгийн албан татвараас чөлөөлөх тухай хуулийн төслүүдийг боловсрууллаа.

Нэмэгдсэн өртгийн албан татвар, Гаалийн албан татвараас чөлөөлөгдөх татварын дүн нь 2016 оны төсвийн орлого бүрдүүлэлтэд тусгагдаагүй болно. Иймд 2016 оны улсын төсвийн орлого бүрдүүлэлтэд ямар нэгэн хүндрэл үүсэхгүй юм. Мөн иргэн, хуулийн этгээдийн импортоор оруулж байгаа үрийн улаан буудайд ногдох Гаалийн болон нэмэгдсэн өртгийн албан татварыг 2016 оны 6 дугаар сарын 01-ний өдрийг хүртэл хугацаанд чөлөөлөхөөр тусгасан болно. 

Үрийн улаан буудайг Гаалийн болон нэмэгдсэн өртгийн албан татвараас чөлөөлөх тухай хуулийн төслүүдийг Засгийн газрын хуралдаанаар хэлэлцэн дэмжээд, Улсын Их Хурлын чуулганы хуралдааны дэгийн тухай хуулийн 161-д заасны дагуу яаралтай хэлэлцүүлэхээр Улсын Их Хуралд өргөн мэдүүлэхээр тогтсон болно. 

Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслүүдийн үзэл баримтлал, холбогдох материалуудыг хавсаргалаа. Хэлэлцэн шийдвэрлэж өгнө үү. Баярлалаа.

Ч.Улаан: -Бурмаа сайдад баярлалаа. Ажлын хэсгийг танилцуулъя. Бурмаа Хүнс, хөдөө аж ахуйн сайд, Болорчулуун Хүнс, хөдөө аж ахуйн яамны Газар тариалангийн бодлогын хэрэгжилтийг зохицуулах газрын дарга, Одонхүү  Хүнс, хөдөө аж ахуйн яамны  Газар тариалангийн бодлогын хэрэгжилтийг зохицуулах газрын ахлах мэргэжилтэн, Алтансүх Хөдөө аж ахуйн яамны Стратегийн бодлого, төлөвлөлтийн газрын мэргэжилтэн гэсэн хүмүүс ажлын хэсэгт орсон байна. Хэлэлцэж байгаа асуудалтай холбогдуулан асуулт асуух гишүүд нэрсээ өгье. Гарсан байна. Ганхуяг гишүүнээр тасалъя. Ганхуяг гишүүн.

Д.Ганхуяг: -Тодруулах юм байна. 2016 оны төсвийн тухай хуулийг батлахад тариалан эрхлэлт, гол нэрийн бүтээгдэхүүний тогтвортой байдлыг дэмжих зорилгоор Хөгжлийн банкнаас эргэлтийн хөрөнгөөр санхүүжүүлэх боломжийг нээж өгсөн байгаа л даа. Тэгээд одоо буудай импортлох юм байна, гурил импортлох юм байна. Ер нь зах зээлийн үнэ нь ямар байгаа юм бэ? Монголд байгаа буудайнаас гурилаас үнэтэй байх юм уу, хямд тусах юм уу гэдэг нэг мэдээллийг сонирхож байна. Ер нь бол энэ зөв зүйтэй бодлого гэдгийг дэмжиж байгаа.

Хоёрдугаарт, дашрамд нь асуухад нөгөө мах маань юу болж байна вэ? Махны нөөц бүрдүүлэх, экспортлох бодлого юу болж байна вэ? Улсын Их Хурлаас шийдвэр гаргаад байдаг одоо ер нь худалдан авалт, малчдын махыг худалдаж авах асуудлаа худалдан авах хэлбэрээ тохирсон уу? Хятад улс руу хөлдүү мах гаргана гэсэн тэр асуудал юу болж байна вэ? Хоорондоо булаалцаад суучихсан, тэгээд шийдвэр гарахгүй байна гэсэн байдалтай мэдээлэл яваад байна л даа. Ийм хоёр зүйлийг тодруулах гэсэн юм. Хуулийн төслийн хэлэлцэх эсэхийг дэмжиж байгаа. 

Ч.Улаан: -Бурмаа сайдын микрофоныг өгье. Ганхуяг гишүүний асуултад хариулъя. 

Р.Бурмаа: -Үүн дээр зөвхөн үрийн буудай юм Ганхуяг гишүүн ээ. Хүнсний улаан буудай биш, хүнсний улаан буудайн 128 мянган тонн нь гааль, НӨАТ-аараа төлөөд орж ирж байгаа. Үүн дээр ирэх хавар 2016 онд шаардагдах 48 мянган тонны дутагдаад байгаа 20 мянган тонн улаан буудайг гааль, НӨАТ-аас чөлөөлөх тухай асуудал. Тариалан эрхлэлтийг дэмжих сангаас зээл аваад тариалан эрхлэгчдийг дэмждэг. Энэ жил гангийн улмаас ургац алдсан тариаланчдыг буцаагаад эргэн төлөлт бол муу хүндрэлтэй байгаа. Энэ цаг агаарын хүндрэлээс болж үүссэн нөхцөл байдлаас болж ирэх жилийн тариалалтын үрийн буудай нөөцлөх асуудал хүндрэл учирсан учраас энэ 20 мянган тонн дээр гааль, НӨАТ-аас чөлөөлөх асуудал яригдаж байгаа юм. 

2016 оны тариалалтыг дэмжиж Хөгжлийн банкаар зээл олгох асуудал Улсын Их Хурлаас дэмжигдсэн. Үүний дагуу Засгийн газарт энэ асуудал орно. Үүн дээр Хөгжлийн банкаар дамжуулан хөнгөлөлттэй зээл олгох асуудал бэлтгэгдэж байна. 

Ч.Улаан: -Асуултад хариулт авч болсон уу Ганхуяг гишүүн ээ? Махны асуултыг дараа нь жич хариулъя гэж байна. Шууд  хэлэлцэж байгаа асуудалтай холбоогүй учраас би заавал одоо хариул гэж шаардахгүй. Та хоёр учраа олно уу даа. Асуулт хариулт авч дууслаа. Төсөлтэй холбогдуулан үг хэлэх гишүүд байна уу?  Нэрээ өгнө үү? Санжмятав гишүүнээр тасаллаа. 

Я.Санжмятав: -Надад санал байгаа юм. Ер нь хөдөө ажилласан. Засгийн газраас Хөдөө аж ахуйн яамнаас ажиллаад байгаа үр тарианы асуудал гаднаас оруулж ирэх, дотоодын нөөцөө зөв ашиглах асуудал бол хөдөө орон нутагт ажиллаж амьдарч байгаа малчдын хувьд хамгийн чухал асуудал болоод байгаа юм. Өвс тэжээлийн үнэ тодорхой хэмжээгээр нэмэгдсэн, цас зудтай байгаа энэ үед энэ асуудлаа хурдан  шийдэж өгөөч гэсэн. Үүн дээр шуурхай ажилласанд би бас талархаж байна малчдынхаа нэрийн өмнөөс, сонгогчдын нэрийн өмнөөс. 

Хоёр дахь асуудал байгаа юм. Мал, махтай холбогдолтой асуудал. Үүнтэй холбоогүй ч гэсэн шуурхайлмаар байгаа юм. Хятад гаргахаар бол тэр хоригоо тавьсан юм бол хаанаас яаж гаргах юм бэ? Хоёрдугаар асуудал Засгийн газар дээр нэлээн сайн ярьж байгаад гар аргаар бэлдсэн, үйлдвэрийн аргаар бэлдсэн нь учраа олчих байх. Гараар бэлдсэн махыг авахдаа ямар нэгэн компани юм уу, ченжээр дамжуулахгүйгээр тухайн орон нутагт байгаа мал нядалсан тоо сая мал тооллого болсон. Үүнтэй нь харьцуулаад газар дээр нь Засгийн газрын тусгайлсан төлөөлөгч явуулаад мал махыг нь авах асуудал чухал байгаа юм. Авсан махаа боловсруулаад консерв, 4-5 жилийн хугацаатай хадгалдаг технологи байж байна. Энэ чиглэлээр арьс ширний хувьд одоо ингээд хавар болоод муудаад хаягдана. Тийм учраас энэ чинь Монголын том баялаг нөөц. Тийм учраас үүнийгээ боловсруулах, арьс ширний үйлдвэр уруу  нэгтгээд худалдаж авч өгөөд, дараа нь бүтээгдэхүүнээ борлуулах маягаар буцаад зээлээ төлөгдөх чиглэлийн асуудлыг онцгой анхаарвал чухал байна л даа Бурмаа сайд аа. Та бол зүтгээд байгаа, гэхдээ Засгийн газар уруу яаралтай оруулж Их  Хурлаар  хэлэлцэх асуудал мах, арьс ширний асуудал байгаа шүү гэдгийг хэлэх гэсэн юм. Баярлалаа.

Ч.Улаан: -Санал хэлж дууслаа. Санал хураалт явуулъя. Гаалийн албан татвараас чөлөөлөх тухай хуулийн төслийг хэлэлцэх нь зүйтэй гэсэн асуудлаар санал хураалт явлаа. 

Санал хураалтад 12 гишүүн оролцож, 12 гишүүн дэмжиж энэ санал дэмжигдэж байна. 

Хуулийн төслийн хэлэлцэх эсэх асуудлаар хоёр хуулийг тусад нь санал хураах ёстой юм байна.

Нэмэгдсэн өртгийн албан татвараас чөлөөлөх тухай хуулийн төслийг хэлэлцэх нь зүйтэй гэсэн асуудлаар санал хураалт явж байна. 

Санал хураалтад 12 гишүүн оролцож, 12 гишүүн дэмжиж санал дэмжигдэж байна. 

Ингээд Гаалийн албан татвараас болон Нэмэгдсэн өртгийн албан татвараас чөлөөлөх тухай хуулийн төслийн хэлэлцэх эсэх асуудлыг хэлэлцлээ. Чуулганы нэгдсэн хуралдаанд Байнгын хорооны санал, дүгнэлтийг Санжмятав гишүүн танилцуулна. Асуудлыг хэлэлцэж дууслаа. Өөр таньдаг хүн харагдахгүй байна шүү дээ гэсэн шиг Санжааг ам угтуулан авсантай адилхан юм болж байна уу. 

Дууны бичлэгээс буулгасан:

ПРОТОКОЛЫН АЛБАНЫ

ШИНЖЭЭЧ 
                                                      М.НОМИНДУЛАМ

